
Sarajevo, 01.11.2024. godine



 

Sud Bosne i Hercegovine u Sarajevu, u vijeću apelacionog odijeljenja sastavljenom od sudija Vesne Trifunović kao predsjednice vijeća, Dinke  Bešlagić-Čovrk i Hilme Vučinića kao članova vijeća, odlučujući o žalbi političke stranke DNS-Nenad Nešić, izjavljenoj protiv odluke Centralne izborne komisije Bosne i Hercegovine broj: 05-01-07-5-2456/24 od 26.10.2024.godine donesene po zahtjevu za ponovno brojanje glasačkih listića, na nejavnoj sjednici, održanoj dana, 01.11.2024. godine, donio je
R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, odbijen je kao neosnovan zahtjev političke stranke  DNS -Nenad Nešić za ponovno brojanje glasačkih listića na biračkom mjestu 161B018 glasova putem pošte i glasova iz  inostranstvu  u osnovnoj izbornoj jedinici   Nevesinje.

Protiv ove odluke žalbu je blagovremeno podnijela politika stranka DNS-Nenad Nešić   navodeći da je učestvovala na  Lokalnim izborima 2024. godine, prema preliminarnim rezultatima je osvojila 213 glasova, redovnih 211, putem pošte 0 glasova, odsustvo, mobilni tim i DKP 2 glasa.   Kandidat ispred ove stranke Nebojša Žerajić ima pojedinačno 152 glasa, s tim da glasovi putem pošte koji u ovom slučaju iznose 0 glasova ne odgovaraju stvarnom stanju, jer pošiljka koja je poslata CIK-u BiH Sarajevo je trebala da mu obezbijedi glas, kako bi imao mandat za odbornika u SO Nevesinje ispred DNS- Nenad Nešić.

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu. Ukazuju da je pobijana odluka donesena nakon utvrđenja da je zahtjev za ponovno brojanje glasačkih listića neosnovan jer je uopšten, paušalan i proizvoljan.
Žalba nije osnovana.

Prema stanju u spisu proizilazi da je žalitelj, dana 25.10.2024. godine podnio  Centralnoj izbornoj komisiji Bosne i Hercegovine zahtjev za ponovno brojanje glasačkih listića na biračkom mjestu 161B018  glasova putem pošte i glasova iz inostranstva  u osnovnoj izbornoj jedinici  Nevesinje.

Odredbom člana 5.28 stav (1) Izbornog zakona BiH propisano je da svaka pojedinačna koverta sa glasačkim listićem mora imati poštanski žig zemlje iz koje se glasa, sa datumom ne kasnijim od datuma održavanja izbora, dok je stavom (2) navedenog člana propisano da glasački listići za glasanje poštom koji nisu dostaavljeni u skladu sa stavom (1) navedenog člana neće se brojati. Da bi se brojao glasački listić,  prema stav (3), koji je blagovremeno dostavljen poštom, birač za kog je utvrđeno da je ispravno registrovan za glasanje poštom, mora ga vratiti u zapečaćenoj koverti kako bi se osigurala tajnost glasanja tog lica, i uz njega priložiti kopiju jedne od ličnih isprava prema član 5.12. citiranog zakona.

Povratna koverta prema odredbi člana 56. Pravilnika o provedbi izbora u Bosni i Hercegovini, koja je poslana Centralnoj izbornoj komisiji BiH najkasnije na dan održavanja izbora bit će prihvaćena ukoliko stigne u Centralnui izbornu komisiju BiH najkasnije pet dana od dana održavanja izbora i ako je na povratnoj koverti otisak poštanskog žiga zemlje iz koje se glasa sa datumom ne kasnijim od datuma održavanja izbora.
Naime, žalitelj je slijedom citirane odredbe ovlašten  za podnošenje zahtjeva, ali zahtjev ne ukazuje na činjenice koje opravdavaju ponovno brojenje glasaćkih listića, jer  ne dostavlja relevantnu dokumentaciju iz koje bi se mogla utvrditi povreda Izbornog zakona  koja utiče na izborni rezulatat. Zahtjev se zasniva samo na njegovoj pretpostavci  da je  pošiljka  koja je poslata CIK-u BiH trebala da mu obezbjedi glas, dostavljajući  pomoćni obrazac za brojanje i potvrdu o prijemu  nekih pošiljki, kao i status putovanja pošiljki do odredišta. Zato se navodi žalbe jedino mogu tretirati kao proizvoljni jer ne upučuju na konkretnu činjenicu za koju bi se  mogla izvršiti  provjera i cijeniti  njena osnovanost.

Iz ovih razloga je u pobijanoj odluci pravilno izveden zaključak o paušalnosti navoda žalitelja  i činjenici da nisu ispunjeni zakonski uslovi da se odobri ponovno brojanje glasačkih listića na traženom biračkom mjestima.

          Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH,  broj 19/02 -74/10), valjalo odbiti.

